
I. ԸՆԴՀԱՆՈՒՐ ԴՐՈՒՅԹՆԵՐ
1. Սույն կարգով կարգավորվում են Հայաստանի Հանրապետության աշխատանքի և սոցիալական հարցերի նախարարության (այսուհետ` նախարարություն) աշխատակազմի զբաղվածության պետական գործակալության (այսուհետ` գործակալություն) տարածքային կենտրոններում (այսուհետ` տարածքային կենտրոն) հաշվառված բարձրագույն ուսումնական հաստատություններում ուսումն ավարտած գործազուրկներին (այսուհետ` շահառու) պետական կառավարչական հիմնարկներում կամ պետական ոչ առևտրային կազմակերպություններում (այսուհետ` պետական կազմակերպություն), համայնքային կառավարչական հիմնարկներում կամ համայնքային ոչ առևտրային կազմակերպություններում (այսուհետ` համայնքային կազմակերպություն) աշխատանքային, իսկ ստացած մասնագիտության պահանջի առկայության դեպքում` մասնագիտական աշխատանքային փորձ ձեռք բերելու համար աջակցության տրամադրման ծրագրի (այսուհետ` ծրագիր) իրականացմանն առնչվող հարաբերությունները: 

2. Ծրագիրն իրականացնում է նախարարությունը` Հայաստանի Հանրապետության տարածքային կառավարման և զարգացման նախարարության և Հայաստանի Հանրապետության քաղաքացիական ծառայության խորհրդի (այսուհետ` խորհուրդ) հետ համատեղ: 

3. Ծրագրի նպատակը Հայաստանի Հանրապետության սոցիալ-ժողովրդագրական վիճակի բարելավումն է, վաղ փուլում աշխատանքային միգրացիայի կանխարգելումը, շահառուի` պետական կամ համայնքային կազմակերպություններում աշխատանքային, իսկ մասնագիտության պահանջի առկայության դեպքում` մասնագիտական որակավորմանը համապատասխան աշխատանքային փորձ ձեռք բերելու, աշխատաշուկայում առավել մրցունակ դառնալու միջոցով կայուն զբաղվածության ապահովումն է, երիտասարդ մասնագետների հանրային կառավարման համակարգ ներգրավելը, գիտելիքների, կարողությունների և հմտությունների ձեռքբերումը՝ բարձրացնելով համակարգի գրավչությունը բարձրորակ և հեռանկարային կադրերի համար, իսկ պետական կամ համայնքային կազմակերպությունների համար` թափուր աշխատատեղերը որակյալ կադրերով համալրելու հնարավորության մեծացումը և գործատու-շրջանավարտ կապի ստեղծումը:

4. Խորհուրդը ձևավորում է ծրագրի աշխատանքները համակարգող հանձնաժողով (այսուհետ՝ հանձնաժողով), որը գործում է հասարակական հիմունքներով և կազմված է խորհրդի, նախարարության, Հայաստանի Հանրապետության տարածքային կառավարման և զարգացման նախարարության, գիտական, ուսումնական հաստատությունների, հասարակական կազմակերպությունների ներկայացուցիչներից:

5. Հանձնաժողովը մշակում է շահառուի ձեռք բերած աշխատանքային փորձի գնահատման հարցաթերթի և հավաստագրի ձևերը: 

6. Շահառուն մեկ անգամ կարող է մասնակցել ծրագրին` երեք ամիս տևողությամբ, մասնագիտական կրթություն և որակավորում ստանալուց հետո` մեկ տարվա ընթացքում (ժամկետային պարտադիր զինվորական ծառայության մեջ գտնվող անձինք, ինչպես նաև մինչև երեք տարեկան երեխա խնամող մայրերը ծրագրին կարող են մասնակցել` համապատասխանաբար ժամկետային պարտադիր զինվորական ծառայությունն ավարտելուց, երեխայի երեք տարին լրանալուց հետո` մեկ տարվա ընթացքում): Ծրագրի տևողության մեջ չեն ներառվում շահառուի` հարգելի պատճառով բացակայությունները:

7. Շահառուն ծրագրի ընթացքում կարող է աշխատանքային փորձ ձեռք բերել հայտ ներկայացրած մեկ կամ առավելագույնը երեք պետական կամ համայնքային կազմակերպություններում` յուրաքանչյուր կազմակերպությունում` առնվազն մեկ ամիս տևողությամբ:
8. Շահառուին ծրագրում ընդգրկելու համար տրվում է առաջնահերթություն, եթե նա`  
1) ունի առավել բարձր միջին որակական գնահատական (ՄՈԳ).

2) հաշմանդամություն ունեցող անձ է.

3) ունի արտագնա աշխատանքի մեկնելու ռիսկ:

9. Վերը նշված պայմանների հավասարության դեպքում առաջնահերթությունը տրվում է ավելի վաղ հաշվառվածին: 
II. ԾՐԱԳՐԻ ԿԱԶՄԱԿԵՐՊՈՒՄԸ
10. Յուրաքանչյուր տարվա ընթացքում իրականացվելիք ծրագրի մասին տեղեկություններն արտացոլվում են Հայաստանի Հանրապետության տարածքային կառավարման և զարգացման նախարարության, գործակալության և խորհրդի պաշտոնական կայքէջերում, նախարարության կողմից վարվող տեղեկատվական համակարգում: Տարածքային կենտրոնը տեղեկատվությունը տեղադրում է իր գտնվելու վայրում՝ տեսանելի տեղում, իսկ համալիր սոցիալական ծառայությունների տարածքային կենտրոնում տեղակայված լինելու դեպքում՝ համալիր սոցիալական ծառայությունների տարածքային կենտրոնի միասնական ընդունարանում:

11. Էլեկտրոնային փոստի միջոցով պետական կազմակերպությունները խորհուրդ, իսկ համայնքային կազմակերպությունները Հայաստանի Հանրապետության տարածքային կառավարման և զարգացման նախարարություն են ներկայացնում ծրագրին մասնակցելու հայտ` նշելով իրենց հետ կապ հաստատելու համար անհրաժեշտ տեղեկությունները (գտնվելու վայրը, հեռախոսահամարը, այդ թվում` բջջային, էլեկտրոնային փոստի հասցեն), ծրագրին մասնակցելու հավանական անձանց թիվը, մասնագիտությունը (մասնագիտության պահանջի առկայության դեպքում) և ծրագիրն իրականացնելու ժամկետը: 

12. Մասնակցության հայտերը ստանալուց հետո երեք աշխատանքային օրվա ընթացքում Հայաստանի Հանրապետության տարածքային կառավարման և զարգացման նախարարությունը և խորհուրդը դրանք ուղարկում են գործակալություն:

13. Հիմք ընդունելով պետական կամ համայնքային կազմակերպության հայտով ներկայացված պահանջները, գործակալությունը երեք աշխատանքային օրվա ընթացքում, հաշվի առնելով սույն կարգի 8-րդ և 9-րդ կետերում նշված առաջնահերթությունները, ձևավորում է ծրագրին մասնակցելու հավանական անձանց ցուցակը, և էլեկտրոնային եղանակով այն ուղարկում է համապատասխան տարածքային կենտրոն:

14. Տարածքային կենտրոնը ցուցակը ստանալուց հետո մեկ աշխատանքային օրվա ընթացքում շահառուներին հրավիրում է տարածքային կենտրոն:

15. Ցուցակում ընդգրկված և տարածքային կենտրոն ներկայացած շահառուներին տարածքային կենտրոնը տրամադրում է խորհրդատվություն ծրագրի վերաբերյալ:

16. Տարածքային կենտրոնը ցուցակում ընդգրկված շահառուներին ուղարկում է հայտ ներկայացրած պետական կամ համայնքային կազմակերպություն կամ պետական կամ համայնքային կազմակերպության էլեկտրոնային փոստի հասցեին հաղորդագրություն է ուղարկում` նշելով շահառուների մասին տեղեկությունները, շահառուների թիվը և շահառուների կողմից պետական կամ համայնքային կազմակերպություն այցելելու օրը, ժամը` նախապես համաձայնեցնելով կազմակերպության հետ:

17. Ցուցակով ներկայացված անձանց ծրագրում ընդգրկելու վերաբերյալ պետական կամ համայնքային կազմակերպության համաձայնությունը ստանալուց հետո պետական կամ համայնքային կազմակերպության և շահառուի միջև երեք ամիս ժամկետով կնքվում է պայմանագիր (այսուհետ՝ պայմանագիր)` երկու օրինակից: Պայմանագրի օրինակելի ձևը հաստատում է Հայաստանի Հանրապետության աշխատանքի և սոցիալական հարցերի նախարարը: 
18. Մինչև պայմանագրի ժամկետի ավարտը շահառուի նախաձեռնությամբ պայմանագրի լուծման դեպքում շահառուն կարող է այլ պետական կամ համայնքային կազմակերպության հետ կնքել նոր պայմանագիր ծրագրի մնացած ժամկետով, որը չի կարող պակաս լինել մեկ ամսից:

19. Շահառուի նախաձեռնությամբ պայմանագիրը լուծվելու դեպքում, շահառուն պարտավոր է այդ մասին տեղեկացնել պետական կամ համայնքային կազմակերպությանը պայմանագիրը լուծելուց յոթ աշխատանքային օր առաջ:
20. Պայմանագիրը կնքելուց հետո երեք աշխատանքային օրվա ընթացքում պետական կազմակերպությունը պայմանագրի տեսաներածված (սկանավորված) տարբերակը էլեկտրոնային եղանակով ուղարկում է խորհուրդ և գործակալություն, իսկ համայնքային կազմակերպությունը` Հայաստանի Հանրապետության տարածքային կառավարման և զարգացման նախարարություն և գործակալություն: 

21. Գործակալությունը պայմանագրի տեսաներածված (սկանավորված) տարբերակը ստանալուց հետո մեկ աշխատանքային օրվա ընթացքում այն կցում է նախարարության կողմից ձևավորված և վարվող տեղեկատվական շտեմարանում և մուտքագրում պայմանագիրը կնքելու ամսաթիվը, վայրը և համարը:

22. Ծրագրի ավարտին նախորդող աշխատանքային օրը, իսկ սույն կարգի 7-րդ կետով սահմանված դեպքերում՝ յուրաքանչյուր կազմակերպությունում աշխատանքային փորձ ձեռք բերելու ժամկետի ավարտին նախորդող աշխատանքային օրը, պետական կամ համանքային կազմակերպությունը լրացնում է շահառուի ձեռք բերած աշխատանքային փորձի գնահատման հարցաթերթ (այսուհետ՝ հարցաթերթ)` հանձնաժողովի հաստատած ձևին համապատասխան, որը մեկ աշխատանքային օրվա ընթացքում ներկայացվում է խորհուրդ: Խորհուրդը հարցաթերթը ստանալուց հետո մեկ աշխատանքային օրվա ընթացքում այն ներկայացնում է հանձնաժողով:

23. Հանձնաժողովը ստացված հարցաթերթի հիման վրա որոշում է կայացնում շահառուին հավաստագիր տալու վերաբերյալ:

24. Շահառուն հավաստագիր չի ստանում բացասական գնահատված հարցաթերթի դեպքում:

25. Բացասական գնահատական ստանալու համար հիմք են հանդիսանում՝

1) ծրագրի շրջանակներում տրված առաջադրանքները չկատարելը կամ էական թերություններով կատարելը.

2) տվյալ պետական կամ համայնքային կազմակերպության աշխատանքային ներքին կարգապահական կանոնները խախտելը.

3) ծրագրի ընթացքում բացակայելը` առանց սույն կարգի 26-րդ կետով սահմանված հարգելի պատճառների:

26. Ծրագրի ընթացքում պետական կամ համայնքային կազմակերպություն չներկայանալու հարգելի պատճառներն են`
1) շահառուի հիվանդությունը.

2) տնային (ամբուլատոր) պայմաններում շահառուի կողմից ընտանիքի հիվանդ անդամի խնամքը.

3) շահառուի կողմից հիվանդանոցային բժշկական օգնություն և սպասարկում իրականացնող հաստատությունում (ստացիոնարում) գտնվող իր կամ իր խնամքի տակ գտնվող հիվանդ երեխայի խնամքը` հիվանդանոցային բուժական հաստատությունում (ստացիոնարում) գտնվելու ամբողջ ժամանակահատվածի ընթացքում.

4) շահառուի կողմից իր կամ իր խնամքի տակ գտնվող մինչև 18 տարեկան` անհատական խնամքի կարիք ունեցող կամ հաշմանդամ երեխայի առողջարանային բուժման ընթացքում խնամքը` երեխայի առողջարանային բուժման ամբողջ ժամանակահատվածի ընթացքում.

5) զինվորական վարժական հավաքների մեջ գտնվելը՝ դրանց ամբողջ ժամանակահատվածի ընթացքում, ինչը պետք է հավաստվի տարածքային զինկոմիսարիատի կողմից տրված համապատասխան տեղեկանքով.

6) ծրագրի ընթացքում շահառուի հետ մերձավոր ազգակցությամբ կամ խնամիությամբ կապված անձանց (ծնող, ամուսին, զավակ, եղբայր, քույր, տատ, պապ, ամուսնու ծնող, զավակ, եղբայր, քույր) կամ շահառուի խնամարկյալի մահվան դեպքը, ինչը պետք է հավաստվի քաղաքացիական կացության ակտերի գրանցման մարմնի կողմից տրված մահվան վկայականով և համապատասխան այնպիսի այլ փաստաթղթերով (ծննդյան վկայական, անձնագիր, ամուսնության վկայական), որոնցով հավաստվում է շահառուի ու մահացած անձի միջև մերձավոր ազգակցությունը կամ խնամիությունը. 

7) արտակարգ և անկանխատեսելի այնպիսի հանգամանքներ (անհաղթահարելի ուժ), ինչպիսիք են երկրաշարժը, ջրհեղեղը, հրդեհը, տեխնածին և տարերային այլ աղետները, պատերազմը, ռազմական և արտակարգ դրություն հայտարարելը, քաղաքական հուզումները, գործադուլները, հաղորդակցության միջոցների աշխատանքի դադարեցումը, որոնք օբյեկտիվորեն անհնար են դարձրել պետական կամ համայնքային կազմակերպություն շահառուի ներկայանալը:

27. Սույն կարգի 26-րդ կետի 1-4-րդ ենթակետերում նշված պատճառները հավաստվում են ժամանակավոր անաշխատունակության թերթիկով, իսկ 4-րդ ենթակետում նշված դեպքերում` նաև առողջարանային բուժման ուղեգրի` առողջարանի համապատասխան պաշտոնատար անձի կողմից վավերացված լուսապատճենով: Ժամանակավոր անաշխատունակության թերթիկը լրացվում և տրամադրվում է համապատասխան բժշկական հաստատության կողմից` Հայաստանի Հանրապետության կառավարության 2011 թվականի հուլիսի 14-ի N 1024-Ն որոշման 2-րդ կետի 5-րդ ենթակետով սահմանված կարգին համապատասխան:

III. ԾՐԱԳՐԻ ՄՇՏԱԴԻՏԱՐԿՈՒՄՆ ՈՒ ԳՆԱՀԱՏՈՒՄԸ
28. Ծրագրի մշտադիտարկումն ու գնահատումն իրականացվում է Հայաստանի Հանրապետության կառավարության սահմանած կարգով: Ծրագրի ընթացիկ գնահատման համար հիմք հանդիսացող պետական կամ համայնքային կազմակերպությունում աշխատանքի տեղավորման չափանիշը հաշվարկվում է հետևյալ ձևով.

Տն + Տտ – Ա

  Ուն+Ուտ
Տչ-ն` պետական կամ համայնքային կազմակերպությունում աշխատանքի տեղավորման չափանիշն է,

Տն-ն` նախորդ տարի իրականացված ծրագրում ընդգրկված, ծրագրի ավարտից հետո մեկ տարվա ընթացքում և տվյալ տարում պետական կամ համայնքային կազմակերպությունում աշխատանքի տեղավորված անձանց թիվն է,
Տտ-ն` տվյալ տարում իրականացված ծրագրում ընդգրկված և տվյալ տարում պետական կամ համայնքային կազմակերպությունում աշխատանքի տեղավորված անձանց թիվն է,

Ա-ն` նախորդ տարի իրականացված ծրագրում ընդգրկված, ծրագրի ավարտից հետո մեկ տարվա ընթացքում և տվյալ տարում պետական կամ համայնքային կազմակերպությունում աշխատանքի տեղավորված, ինչպես նաև տվյալ տարում իրականացված ծրագրում ընդգրկված, ծրագրի ավարտից հետո մեկ տարվա ընթացքում և տվյալ տարում աշխատանքի տեղավորված անձանցից (Տն+Տտ)` աշխատանքի տեղավորվելուց հետո վեց ամսվա ընթացքում աշխատանքից ազատվածների թիվն է,

Ուն -ն` ընթացիկ գնահատման ցուցանիշի հաշվարկում ներառվող՝ նախորդ տարում ծրագրում ընդգրկված, ծրագիրն ավարտած անձանց թիվն է,

Ուտ -ն` տվյալ տարում ծրագրում ընդգրկված և ծրագիրն ավարտած անձանց թիվն է:

Ծրագրի վերջնական գնահատման համար հիմք հանդիսացող կայուն զբաղվածության չափանիշը հաշվարկվում է հետևյալ ձևով.

Տ – (Ա - Ատ)

        Ու

Զկչ -ն` կայուն զբաղվածության չափանիշն է,

Տ-ն` տվյալ տարվա ընթացքում իրականացված ծրագրի ավարտից հետո ծրագրում ընդգրկվածներից մեկ տարվա ընթացքում պետական կամ համայնքային կազմակերպությունում աշխատանքի տեղավորված անձանց թիվն է,

Ա-ն` տվյալ տարվա ընթացքում իրականացված ծրագրի ավարտից հետո ծրագրում ընդգրկվածներից մեկ տարվա ընթացքում պետական կամ համայնքային կազմակերպությունում աշխատանքի տեղավորված անձանցից` աշխատանքի տեղավորվելուց հետո վեց ամսվա ընթացքում աշխատանքից ազատվածների թիվն է,

Ատ-ն` պետական կամ համայնքային կազմակերպությունում աշխատանքի տեղավորվելուց հետո վեց ամսվա ընթացքում աշխատանքից ազատված անձանցից` աշխատանքից ազատվելուց հետո մեկամսյա ժամկետում աշխատանքի տեղավորված անձանց թիվն է,

Ու-ն` տվյալ տարում ծրագրում ընդգրկված և ծրագիրն ավարտած անձանց թիվն է:

Հանրապետական և ըստ տարածքային կենտրոնների՝ ծրագրի կայուն զբաղվածության չափանիշի թիրախավորման ցուցանիշները ներառվում են զբաղվածության կարգավորման ամենամյա պետական ծրագրում: Կայուն զբաղվածության չափանիշի թիրախավորման ցուցանիշի հաշվարկային ժամանակահատվածը ներառում է տվյալ տարվա զբաղվածության կարգավորման պետական ծրագրի իրականացման ժամանակահատվածը և դրան հաջորդող տասնութ ամիսը:»:

     Տչ =








× 100%, որտեղ





× 100%, որտեղ





Զկչ =


կչ =











